
 
01 APR 2000 
Hasmah-Iraq 
TARIK BALIK SEKATAN EKONOMI KE ATAS IRAQ, KATA SITI HASMAH 

 
 
    KUALA LUMPUR, 1 April (Bernama) -- Isteri Perdana Menteri Datin Seri Dr 
Siti Hasmah Mohd Ali berkata atas nama peri kemanusiaan semua pihak perlu 
menggesa sekatan ekonomi terhadap Iraq ditarik balik. 
    Katanya, rakyat Iraq terutamanya kanak-kanak, wanita dan golongan tua, 
terpaksa menderita akibat sekatan ekonomi itu dan keadaan kehidupan mereka 
sekarang sungguh menyayat hati. 
    "Di Iraq kami melihat penderitaan lelaki, wanita dan kanak-kanak, yang 
terpaksa hidup dalam serba kekurangan makanan, pejagaan kesihatan, air 
minuman yang selamat, sanitasi yang buruk dan infrastruktur yang tidak 
mencukupi," katanya di Lapangan terbang Sultan Abdul Aziz Shah di Subang 
hari ini sekembali dari lawatan lima hari ke Iraq. 
    Perdana Menteri Datuk Seri Dr Mahathir Mohamad adalah antara mereka 
yang berada di lapangan terbang untuk menyambut kepulangan Dr Siti Hasmah, 
yang mengetuai rombongan 10 orang wanita dari negara ini, yang mewakili 
pelbagai bidang pengkhususan. 
    Lawatan rombongan pertubuhan-pertubuhan bukan kerajaan (NGO) negara ini 
itu bertujuan melihat sendiri kesan sekatan ekonomi komprehensif oleh 
Pertubuhan Bangsa-bangsa Bersatu (PBB) ke atas rakyat Iraq dari segi 
kesihatan, pendidikan, infrastruktur, sosio-kebudayaan dan ekonomi serta 
kebajikan. 
    Lawatan itu juga bertujuan menjalin hubungan antara rakyat kedua-dua 
negara dalam usaha menarik balik sekatan ekonomi ke atas Iraq. 
    Dr Siti Hasmah yang juga Yang Dipertua Bakti berkata, sepanjang lawatan 
itu mereka telah melawat hospital, sekolah, rumah orang tuan dan tempat 
pelindungan daripada serangan bom al Amiriah dan mengadakan perjumpaan 
dengan persekutuan wanita Iraq. 
    Mereka juga berbincang dengan persatuan Bulan Sabit Merah Iraq, 
agensi-agensi PBB serta persekutuan persatuan-persatuan perancang keluarga. 
    "Selama ini kita hanya membaca mengenai penderitaan rakyat Iraq dan 
kini kami lihat sendiri bahawa kesan-kesan sekatan ekonomi ke atas rakyat 
Iraq adalah benar," katanya. 
    Isteri Perdana Menteri berkata, antara perkara yang diperhatikan 
daripada lawatan itu ialah peningkatan kematian kanak-kanak akibat penyakit 
cirit-birit dan jangkitan saluran pernafasan dan penyakit-penyakit 
dipercayai berpunca daripada bahan radio aktif. 
    Negara itu juga kekurangan bekalan ubat-ubatan dan peralatan perubatan 
bagi merawat pesakit, sehingga para doktor terpaksa menggunakan kaedah 
rawatan lama, yang sudah tidak digunakan lagi oleh bidang perubatan 
sekarang. 
    "Bayi (di hospital) terpaksa berkongsi tempat tidur, inkubator dan 
oksigen... bayi berkongsi oksigen, tiap-tiap setengah jam berganti secara 
bergilir-gilir," katanya. 
    Penyakit-penyakit yang sudah terkawal seperti malaria, batuk kering dan 
polio, kini muncul semula di Iraq. 
    Masalah lain yang berlaku ialah keciciran kanak-kanak dari sekolah, 
bekalan elektrik tidak mencukupi dan kekurangan rumah sehingga memaksa tiga 
keluarga tinggal dalam sebuah rumah. 
    Dr Siti Hasmah berkata, sekatan ekonomi itu juga mengubah gaya hidup 
rakyat Iraq seperti budaya kunjung-mengunjung antara saudara mara dan 
sahabat untuk jamuan semakin terhakis, orang muda menangguhkan perkahwinan 
sementara pasangan suami isteri pula menangguhkan kelahiran anak. 
    "Adalah sungguh trajis semua ini sedang berlaku di negara yang pernah 
mempunyai kehidupan yang bertaraf tinggi dengan penjagaan kesihatan dan 
sistem pendidikan yang cemerlang. 
    "Satu generasi kanak-kanak Iraq yang tidak berdosa sedang dibesarkan 



dan belajar mengenai erti kehidupan dalam susana psikologi dan sosial yang 
tidak sihat," katanya. 
    Dr Siti Hasmah berkata, program minyak untuk makanan yang diperkenalkan 
oleh PBB pada tahun 1996 bagi meringankan penderitaan rakyat Iraq adalah 
tidak berkesan. 
    Beliau bersyukur keadaan 17 orang pelajar Malaysia bersama keluarga 
mereka di Iraq adalah baik. 
    Dr Siti Hasmah berkata, sebagai susulan daripada lawatan itu, masalah 
yang dihadapi oleh rakyat Iraq akan dibincangkan melalui forum-forum 
antarabangsa bagi mendapatkan sokongan agar sekatan ekonomi ke atas Iraq 
ditarik balik. 

